
Syrthiodd o'i lwyrfodd i lawr

Ar ei wyneb eirianwawr,

Ac mewn hawddgar, feiddgar fodd,

Diwawdiaith, wrtho d'wedodd,—



"Onid ti weithion y gwron gwiwras,

"Gloewaidd ei lewyrch, yw f'arglwydd Elias?

"Prophwyd agwrddawl, praff o deg urddas,

"Uthr a diwyrni athraw y deyrnas;

"Am arweddu mor addas—dy gywir

"Glod a daenir drwy bob gwlad a dinas."



Rho'i yntau ar amrantiad

Ateb gwâr, mwyngar a mâd,—



"Myfi, sy'n ffraw rybuddiaw'r byd,

"Ydyw, mal 'rwyt ti yn d'wedyd.

"Dos, gwed i'th glwth, gegrwth gas

"Lywydd, it weld Elias:

"Dos, brysia, mynega'n awr

"I'r bwystfil chwerw a bostfawr,

"Y safaf, deuaf liw dydd,

"O flaen y teyrn aflonydd;

"Fy ngwaith i'r pen orphenaf,

"Derbyn wyneb neb ni wnaf."



Y gwaraidd swyddog eirioes,

Di rith atebiad a roes

Yn ddioedi, gan dd'wedyd,

Mewn moesgar, fireingar fryd, 



"Pa bechod mawr, drygsawr drais,

"Eithradwy, a weithredais,

